
Dźakne słowa 

Česćene knjenje a česćeni knježa, lube přećelki a lubi přećeljo, koleginy a kolegojo, čłonki a čłonojo 
kuratorija, 

Najprjedy raz chcu so jara wutrobnje podźakować za wulku česć, lětuše spěchowanske Myto 
Ćišinskeho přiwzać směć. Dźakuju so wosebje kuratorijej, kotryž je so za to rozsudźił, ale tež wšitkim, 
kiž su mje při wšelakorych projektach na dobro serbšćiny a serbskeje kultury podpěrowali abo to 
dźensa hišće činja. Wjele z nich su dźensa tu. Sym sej was přeprosył, dokelž sće mje na mojim 
dotalnym puću přewodźeli, w rozsudźacych wokomikach pódla byli, hromadźe ze mnu na projektach 
dźěłali abo přez lěta a zdźěla lětdźesatkaj moji přećeljo a přećelki. Na wjele z was wjacore dypki 
přitrjechja. A sym sej was přeprosył, dokelž chcu so tež wam za to wutrobnje dźakować. Wosebje pak 
so dźakuju mojimaj staršimaj, kiž staj mje chcyjo nochcyjo na puć pósłali, po kotrymž kroču, a mojej 
najlěpšej přećelce, žonje a maćeri mojeju dźěsći – wšitko Lenka w personalnej uniji. Mějće dźak za 
wašu podpěru! 

Nimo toho, zo mje dźensniše česćowanje wosobinsce zwjeseli, mam tež z nim zwjazane wobsahowe 
wusměrjenje za zwjeselace. Dožiwjamy dobu, w kotrejž je tak mjenowana “kumštna inteligenca” 
mjeztym omniprezentna. Hačrunjež njejsu wulke rěčne modele, kotrež za tajkimi aplikacijemi steja, 
ani inteligentne ani kumštnje w poprawnym zmysle słowa – dokelž nimaja ničo z kumštom činić – 
wužiwaja so přiběrajcy za to, zo bychmy wotmołwy na mjenje abo bóle komplikowane prašenja 
namakali. Mjeztym so wot KI generěrowane wuslědki samo husto jako prěnje při jednorym pytanju na 
Google pokazuja. Jako Serbja mamy wot najnowšeho dźakowano KI a awtomatiskemu přełožowanju 
serbski chatbot z mjenom Agata.  

Chcu tule, zo njebych do přechutneje antimoderneje kritiki padnył, rady skrótka wo mojich 
nazhonjenjach z Agatu powědać. Tute maja mjenje činić ze specielnym serbskim poskitkom, kotryž 
mam z didaktiskeje perspektiwy wosebje za wuknjacych za wulkotny, ale skerje powšitkownje z 
charakterom tak mjenowaneje KI. 

Kaž sće najskerje hižo wědźeli abo znajmjeńša runje w lawdaciji zhonili, njejsym ženje serbsku šulu 
wopytał. Tohodla – a dokelž w njeserbskich šulach tutoho kraja hač do dźensnišeho lědma něšto wo 
serbskej kulturje zhoniš – přisłušam móličkej mjeńšinje w serbskim ludźe, kiž njeje so ženje směła abo 
dyrbjała z mjenodawarjom dźensnišeho myta rozestajeć, jeho basnje z hłowy wuknyć a recitować abo 
jeho muzej w Pančicach wopytać. Wězo wěm to abo tamne wo Ćišinskim, mjez druhim z jeho zapiska 
w serbskej Wikipediji, kiž sym zdźěla sam spisał. Činju to připódla prajene tež, zo njebych sej wšitko 
spomjatkować dyrbjał. Wo jednej temje pak njejsym ani tam ani w ćišćanej biografiji ničo namakał: 
Wo swójbje Jakuba Barta. Njeměnju z tym wězo jeho nana Michała abo mać Marju, rodźenu Delanec 
z Wěteńcy, ale swójsku swójbu. Skrótka prajene: Měješe Jakub Bart dźěći? Wy so snano smějeće wo 
tutym prašenju, dokelž je wšak znaty, zo bě Ćišinski katolski měšnik. To pak hišće njejsće z ćetu Agatu 
wo tym bachtali. 

Z połnym sebjewědomjom, kotrež je tak typiske za generatiwnu KI, kotruž znajemy, wona mi 
wotmołwi: Haj wšak, Ćišinski měješe dźěći. A to – na tutym městnje hišće raz wuraznje pokazam na 
to, zo jeničce cituju ćetu Agatu – z Marju Kubašec, prěnjej serbskej wučerku. Wothladajo wot wulkeho 
starobneho rozdźěla – Marja Kubašec bě 19 lět stara, hdyž Ćišinski zemrě – sym so Agaty kusk 
zadźiwany prašał, kak bě tomu móžno, wšako bě Ćišinski z fararjom. Haj wšak, wotmołwi Agata, ale – 
a to mje jako potomnika ewangelskich Serbow a Němcow wosebje pozitiwnje překwapi – ewangelski 
farar. Za tutym faktom wo Ćišinskim w serbskej literaturje kaž tež w serbskej Wikipediji podarmo 
pytaš. 

Bych tule hišće někotre dalše tajke stawiznički powědać móhł, tak sym so na přikład prašał, za čo so 
mi poprawom dźensniše myto spožči – spoiler: mjez druhim za moje basnje – ale z časowych přičin 
dyrbimy hnydom z konkluziju pokročować: tak mjenowana KI njeznaje wěrnosć, wona njewě što je 
prawje a što wopak. Tuž je wona zasadnje njekmana, wědu sposrědkować. Runje za to pak ju dźensa 
přiběrajcy zasadźujemy – wosebje, ale nic jenož, młódši mjez nami. 

Poprawny nadawk wulkich rěčnych modelow je, derje klinčace sady sformulować, kiž so nam 
spodobaja. Tohodla su wone wužitne na přikład na polu awtomatiskeho přełožowanja. Hač pak su 
tute rjenje sformulowane wotmołwy tež faktisce prawje, to za “KI” scyła relewantne njeje. Runje 
dźensa pak su fakty wažne w boju přećiwo njewěrnosćam, kotrež so dźeń a spěšnišo šěrja. Na tym 
městnje směm samo bamža Leja citować, kiž zaso je njedawno Hannuh Arendt citował: “Idealny 
poddany totalitarneho systema njeje přeswědčeny naci abo angažowany komunist, ale čłowjek, za 
kotrehož rozdźěl mjez faktom a fikciju, mjez wěrnym a wopačnym, hižo njeeksistuje.” Tajkich ludźi je, 
znajmjeńša po mojim začuću, dźeń a wjace. Fakty wo změnje klimy, kiž našu ciwilizaciju wohroža, wo 
ruskej wójnje přećiwo Ukrainje, wo migraciji abo chorosćach so přiběrajcy do prašenja stajeja abo 
jako měnjenja předstajeja, kotrymž móžeš přihłosować abo tež nic. Swětowej klimje abo wirusowej 
chorosći pak je wšojedne, hač do njeje wěriš abo nic. 

Snano dopomniće so hišće na wone hłosy, kotrež su před 10 abo 15 lětami před tym warnowali, 
Wikipediju jako žórło wužiwać. Wězo njeje Wikipedija, kaž kóžda encyklopedija, žane žórło. Wona 
zmóžnja w najlěpšim padźe přistup k dalšim informacijam a spušćomnym žórłam a wolóži pytanje za 
wotmołwu. Tónle swój nadawk je wona hižo tehdy poměrnje spušćomnje spjelniła a čini to dźensa 
ćim bóle. Někak pak smy so wšitcy na to zwučili, zo njesměmy jeje tekstam bjeze wšeho dowěrić – 
štož wězo w zmysle medijoweje kompetency za kóžde žórło płaći, hač papjerjanu abo digitalnu. Jenož 
za tak mjenowanu KI činimy wočiwidnje husto wuwzaće, hačrunjež poprawom wěmy, zo wona 
njewuwostaji jenož dźěle wěrnosće abo je wopak sposrědkuje, ale k nuzy – mjenujcy hdyž jej 
informacije faluja – prosće někajku bajku baje. 

Budźmy sprawni: Wulke rěčne modele steja zwjetša pod kontrolu někajkeho ameriskeho abo 
chinskeho wulkokoncerna, wone su maksimalnje njetransparentne, a nimamy žane zdaće, po kotrym 
puću wone k swojim wuslědkam přińdu abo kajke žórła wužiwaja. Njewěmy, kotre algoritmy 
wužiwaja, zo bychu na wěste prašenja do wěsteho směra wotmołwjeli. 

Wikipedija, OpenStreetMap a dalše wotewrjene a swobodne projekty su ryzy napřećiwk toho, 
čehoždla su we wšelakich diktaturach tež zakazane: Wone njesłušeja žanomu wulkemu koncernej abo 
błudnemu miliardarej, wone su nastali z pilneho dźěła sto tysacow prawych čłowjekow, kóžda 
jednotliwa změna, kóžda nowa sada, kóždy koma je dokumentowany a směš jeje wobsahi samo za 
kóždy zaměr swobodnje a bjezpłatnje wužiwać. Kóždy zmylk, kiž we Wikipediji namakaš, směš 
wuporjedźić – spytajće tole raz pola ChatGPT! Přez swoju wotewrjenosć zmóžnja tež małym a 
marginalizowanym skupinam, swoje wobsahi a swoju rěč zapřijeć, njewotwisnje wot komercielnych 
zajimow. Runje tutej filozofiji so dźensa myto sobu spožči a za to chcu so najbóle dźakować. 

Ze spěchowanskim mytom so stajnje zwuraznja nadźija, zo lawreat ze swojej dźěławosću po móžnosći 
hišće wjele lět pokročuje. Tutomu přeću spytam rady wotpowědować, hačrunjež je dźensa, ze 
zamołwitym dźěłowym městnom a swójbu, wo tójšto ćešo hač tehdy jako student srjedź dwaceći, 
hdyž sym najwjetši dźěl toho dźěła wukonjał, za kotrež so mi dźensa myto spožči. To njech je mosćik k 
poslednjej temje, kotruž chcu tule rady narěčeć: Strategisku wažnosć projektow kaž serbskeje 
Wikipedije abo serbskeje online-karty a wuznam, kotryž jimaj připóznawamy. 

W małym ludźiku ze snano 10.000, snano 20.000 rěčnikami njebudu projekty kaž tutej dołhodobnje 
jenož na zakładźe dźěła dobrowólnych fungować. Nimale kóždy z nas, kiž ma trěbne rěčne kmanosće, 
je na mnohich městnach hłowno- a čestnohamtsce wućeženy – a wjetšina so k tomu hišće wo serbski 
dorost stara. Chcu tu rady mjenować přikład Waliziskeje, na kotrejž so hewak tež rady orientujemy: 
Woni maja w swojej narodnej bibliotece wjacorych přistajenych, kotřiž so hłownje wo pjelnjenje, 
wutwar a aktualizowanje waliziskeje Wikipedije staraja. Tam kaž tu je Wikipedija najwjetša 
encyklopedija we wotpowědnej rěči – swobodnje přistupna za kóždu rěčnicu a kóždeho rěčnika.  

Přeju sej, a to budu tež w přichodnych lětach při kóždej so hodźacej składnosći wospjetować, zo 
bychmy spóznali wulki potencial, kotryž so w tutym instrumenće chowa, a zo bychmy jón w přichodźe 
wšitcy hromadźe wo wjele zaměrnišo wužiwali, wutwarili a pjelnili. 

 

 

 

 

 

 

 

 

 

 

 


